ԱՄՓՈՓԱԹԵՐԹ
«Զենքի շրջանառության կարգավորման մասին» օրենքում լրացումներ և փոփոխություններ կատարելու մասին» և «Պետական տուրքի մասի» օրենքում լրացումներ և փոփոխություն կատարելու մասին» օրենքների նախագծերի վերաբերյալ ստացված առաջարկությունների



	1. ՀՀ պաշտպանության նախարարություն
	14.06.2023թ.

	
	N ՊՆ/510/3285-2023

	««Զենքի շրջանառության կարգավորման մասին» օրենքում լրացումներ և փոփոխություններ կատարելու մասին» ՀՀ օրենքի նախագծի ուսումնասիրության արդյունքներով հայտնում եմ, որ հաշվի առնելով նախագծի 7-րդ հոդվածով օրենքի 26-րդ հոդվածի 1-ին մասում կատարվող լրացումը, ինչպես նաև լրացման և օրենքի 17-րդ հոդվածի 3-րդ մասի միջև ներքին անհամապատասխանությունը վերացնելու նպատակով, առաջարկում ենք օրենքի նախագծի 5-րդ հոդվածում ներառել օրենքի 17-րդ հոդվածի 3-րդ մասում հետևյալ լրացման կատարումը. «թույլտվությամբ,» բառից հետո լրացնել «և 10 միավորից ավելի՝ զենքի հավաքածու կազմելու համար,» բառերը:
««Պետական տուրքի մասին» օրենքում լրացումներ և փոփոխություններ կատարելու մասին» ՀՀ օրենքի նախագծի վերաբերյալ դիտողություններ և առաջարկություններ չունենք:
	Ընդունվել է


	2. ՀՀ ազգային անվտանգությա ծառայություն
	16․06․2023թ․

	
	N 11/910

	«Զենքի շրջանառության կարգավորման մասին» օրենքում լրացումներ և փոփոխություններ կատարելու մասին» օրենքի նախագծի այսուհետ՝ Նախագիծ վերաբերյալ ներկայացնում ենք հետևյալ առաջարկությունները․
1․ 3-րդ հոդվածի 2-րդ կետով լրացվող նախադասությամբ պայմանավորված՝ նպատակահարմար է նախատեսել բժշկական եզրակացությունը ներկայացնելու պահանջ այն դեպքում, երբ դիմելու պահին ակնհայտ երևում է, որ անձը կարող է ունենալ զենքի տիրապետումը խոչընդոտող հիվանդություններ և վիճակներ։
	Ընդունվել է

	2․ Նախագծի 5-րդ հոդվածում 1-ին կետից հետո լրացնել հետևյալ բովանդակությամբ նոր՝ 2-րդ կետ․ 
«2) 6-րդ մասում «ծառայողական հաշվեցուցակային զենք» բառերը փոխարինել «զենք պահելու և կրելու իրավունք» բառերով,»։
Առաջարկությունը պայմանավորված է նշված կարգավորումը գործող օրենքի 16-րդ հոդվածի 6-րդ մասի տրամաբանությանը համապատասխանեցնելու անհրաժեշտությամբ և այն հանգամանքով, որ պետական ռազմականացված կազմակերպությունում աշխատող անձը կարող է ունենալ զենք պահելու և կրելու իրավունք, սակայն տվյալ պահին իրեն կցված չլինի ծառայողական հաշվեցուցակային զենք։
	Մասամբ է ընդունվել
Օրենքի 17-րդ հոդվածի 6-րդ մասում «ծառայողական հաշվեցուցակային զենք» բառերից հետո լրացվել է «պահելու և կրելու իրավունք» բառերը։

	3․ Նախագծի նույն հոդվածի 4-րդ կետն առաջարկում ենք հանել, քանի որ դրանով կատարվող փոփոխությունը հիմնավորված չէ։
	Չի ընդունվել
Գտնում ենք, որ ոչ մեծ և միջին ծանրության հանցագործությունների համար քրեական հետապնդում հարուցված լինելու հանգամանքով զենքի ձեռք բերելու թույլտվությունը չտալը ոչ նպատակահարմար է, հաշվի առնելով զենքի շրջանառության ոլորտում որդեգրված ներկայիս քաղաքականությունը։
Միաժամանակ, զենք ձեռք բերելու թույլտվություն չի տրվելու զենքի օգտագործմամբ ցանկացած, այդ թվում՝ անզգուշությամբ կատարված հանձագործությունների համար հարուցված քրեական հետապնդման դեպքում։

	4․ Նախագծի 7-րդ հոդվածը վերանայման կարիք ունի՝ հաշվի առնելով, որ գործող օրենքի 17-րդ հոդվածի 3-րդ մասում գազային զենք ձեռք բերելու համար քանակի սահմանափակում նախատեսված չէ։ Միաժամանակ, զենքի հավաքածուն կարող է կազմված լինել իրենցից ճանաչողական, պատմական, գիտական, գեղարվեստական և մշակութային արժեք ներկայացնող զենքերից, որոնք կոնկրետ քանակով պայմանավորելը նպատակահարմար չէ, քանի որ գործող օրենքի 27-րդ հոդվածի 4-րդ մասով նախատեսված կարգավորման տեսանկյունից կսահմանափակվի զենքի ցուցադրման հնարավորությունը։
	Ընդունվել է

	«Պետական տուրքի մասին» օրենքում լրացումներ և փոփոխություն կատարելու մասին» օրենքի նախագծի 3-րդ հոդվածով խմբագրվող 22-րդ մասն անհրաժեշտ է խմբագրել՝ համապատասխանեցնելով «Զենքի շրջանառության կարգավորման մասին» օրենքում լրացումներ և փոփոխություններ կատարելու մասին» օրենքի նախագծի 3-րդ հոդվածի 1-ին կետով կատարվող փոփոխությանը։
	Ընդունվել է

	3. ՀՀ հակակոռուպցիոն կոմիտե
	20.06.2023թ.

	
	N 18-4885-23

	Առաջարկություններ և առարկությունններ չկան:
	-

	4. ՀՀ ֆինանսների նախարարություն
	21.06.2023թ․

	
	N 01/11-1/12144-2023

	«Զենքի շրջանառության կարգավորման մասին» Հայաստանի Հանրապետության օրենքում լրացումներ և փոփոխություններ կատարելու մասին» օրենքի նախագծի՝
1. 5-րդ հոդվածի 1-ին կետով առաջարկվում է սահմանել, որ առաջին անգամ քաղաքացիական հրազեն, այդ թվում՝ ակոսափող, ձեռք բերող քաղաքացին պարտավոր է հանձնել զենքի հետ կապված և անվտանգության կանոնների իմացության տեսական և գործնական քննություններ Կառավարության երաշխավորած ռազմամարզական հասարակական կազմակերպություններից մեկում կամ Հայաստանի Հանրապետության ներքին գործերի նախարարության ուսումնական հաստատությունում,
1. 10-րդ հոդվածի 2-րդ մասի համաձայն՝ նույն օրենքի 5-րդ հոդվածով նախատեսված ՀՀ ներքին գործերի նախարարության ուսումնական հաստատությանը վերաբերող դրույթները գործում են մինչև առաջին ռազմամարզական հասարակական կազմակերպության գործարկումը:
Նախագծերին կից ներկայացված հիմնավորման համաձայն՝ առաջին անգամ քաղաքացիական հրազեն ձեռք բերող քաղաքացինների համար նախատեսված է պարտականություն Կառավարության երաշխավորած ռազմամարզական հասարակական կազմակերպություններից մեկում հանձնել զենքի հետ կապված և անվտանգության կանոնների իմացության տեսական և գործնական քննություններ, մինչդեռ դեռևս նման կազմակերպություններ չկան։ Ուստի նշված քննությունների անցակացումը կազմակերպելու համար նախատեսվում է դրանք իրականացնել Ներքին գործերի նախարարության ուսումնական հաստատությունում։
Վերոգրյալի կապակցությամբ հայտնում ենք, որ «Պետական տուրքի մասին» ՀՀ օրենքի 2-րդ հոդվածի համաձայն՝ Հայաստանի Հանրապետությունում պետական տուրքը պետական մարմինների լիազորությունների իրականացմամբ պայմանավորված` նույն օրենքով սահմանված ծառայությունների կամ գործողությունների համար ֆիզիկական և իրավաբանական անձանցից ՀՀ պետական և (կամ) համայնքների բյուջեներ մուծվող օրենքով սահմանված պարտադիր վճար է: Այս առումով, պետական մարմինների կողմից մատուցվող ծառայությունների կամ վերջիններիս կողմից կատարվող գործողությունների համար պետք է վճարվի պետական տուրք: 
Հաշվի առնելով վերոգրյալը՝ առաջարկում ենք համապատասխան փոփոխություն կատարել «Պետական տուրքի մասին» ՀՀ օրենքում և զենքի հետ կապված և անվտանգության կանոնների իմացության տեսական և գործնական քննություններ անցկացնելու համար սահմանել պետական տուրք:
	Չի ընդունվել
«Զենքի շրջանառության կարգավորման մասին» օրենքի համաձայն՝ ռազմամարզական հասարակական կազմակերպությունները օրենքով նախատեսված իր կանոնադրական նպատակների շրջանակում ռազմամարզական գործառույթներ իրականացնող հասարակական կազմակերպություններ են, իսկ Ներքին գորրծերի նախարարության ուսումնական հաստատությունը՝ պետական ոչ առևտրային կազմակերպություն է, որոնք ուսումնական պրոցեսներն իրականացնելու են պայմանագրային հիմունքներով, ուստի  գտնում ենք, որ «Պետական տուրքի մասին» օրենքում լրացումներ կատարելու անհրաժեշտությունը բացակայում է։

	3 «Զենքի շրջանառության կարգավորման մասին» Հայաստանի Հանրապետության օրենքում լրացումներ և փոփոխություններ կատարելու մասին» օրենքի նախագծի 3-րդ հոդվածի 1-ին կետը նախատեսում է, որ օտարերկրյա քաղաքացիներին տրվող թույլտվություն է հանդիսանում քաղաքացիական զենք, հրազենի հիմնական բաղկացուցիչ մասեր և փամփուշտներ ձեռք բերելու թույլտվությունը` հնգօրյա գործողության ժամկետով:
«Պետական տուրքի մասին» Հայաստանի Հանրապետության օրենքում  լրացումներ և փոփոխություն կատարելու մասին» օրենքի նախագծի 3-րդ հոդվածով առաջարկվում է սահմանել օտարերկրյա քաղաքացիներին` Հայաստանի Հանրապետությունում քաղաքացիական զենք, հրազենի հիմնական բաղկացուցիչ մասեր և փամփուշտներ ձեռք բերելու և արտահանելու համար (5 oր գործողության ժամկետով) պետական տուրքի դրույքաչափերը:
Այս առումով երկիմաստություններից խուսափելու նպատակով առաջարկում ենք նախագծերով սահմանվող հասկացությունները համապատասխանեցնել:
	Ընդունվել է

	4 Առաջարկում ենք քննարկել նախագծով անցումային դրույթներ սահմանելու նպատակահարմարության հարցը, մասնավորապես, այն դեպքերի համար, երբ համապատասխան պետական տուրքերը կգանձվեն մինչև նախագծի ուժի մեջ մտնելը, իսկ ծառայությունների մատուցումը կիրականացվի դրանից հետո:
	Չի ընդունվել
Քանի որ ազմամարզական հասարակական կազմակերպությունների և Ներքին գորրծերի նախարարության ուսումնական հաստատության կողմից մատուցվող ծառայությունները կրելու են պայմանագրային բնույթ։

	5. ՀՀ գլխավոր դատախազություն
	22․06․2023թ․

	
	N 02/20․4/11109-2023  

	«Զենքի շրջանառության կարգավորման մասին» օրենքում (այսուհետ՝ Օրենք) լրացումներ և փոփոխություններ կատարելու մասին» օրենքի նախագծով (այսուհետ՝ Նախագիծ) առաջարկվում է փոփոխություններ կատարել Օրենքի 17-րդ հոդվածի 7-րդ մասի 2-րդ, 5-րդ և 7-րդ կետերում՝ ընդլայնելով զենք ձեռք բերելու թույլտվություն ունեցող անձանց շրջանակը:
Այսպես՝ Նախագծով, ըստ էության, առաջարկվում է զենք ձեռք բերելու թույլտվություն տալ դիտավորյալ ոչ մեծ կամ միջին ծանրության հանցանք կատարած անձանց, այն անձանց, որոնց նկատմամբ իրականացվում է  քրեական հետապնդում դիտավորյալ ոչ մեծ կամ միջին ծանրության հանցանք կատարելու համար, զենքի շրջանառության կանոնները խախտած անձանց՝ մինչև վարչական տույժի ժամկետը լրանալը:
Նախ՝ հատկանշական է, որ Նախագծին կից ներկայացված հիմնավորման մեջ որևէ անդրադարձ առկա չէ Օրենքի 17-րդ հոդվածի 7-րդ մասում առաջարկվող փոփոխություններին: Այնինչ, առաջարկվող փոփոխություններն իրենց բնույթով էական նշանակություն ունեն և կարող են բացասաբար անդրադառնալ հանցավորության մակարդակի վրա՝ նպաստելով կրկնահանցավորության աճին:
Բացի այդ, գտնում ենք՝ միջին ծանրության հանցանքի կատարման համար դատվածություն ունեցող կամ քրեական հետապնդման ենթարկված անձանց, ինչպես նաև զենքի շրջանառության կանոնները խախտելու համար վարչական տույժի ենթարկված անձանց մասով Նախագծով առաջարկվող կարգավորումները որևէ պարագայում արդարացված չեն: Այսպես՝ ՀՀ քրեական օրենսգրքի համապատասխան կարգավորումների համաձայն՝ միջին ծանրության դիտավորյալ հանցանք է հանդիսանում, օրինակ՝ առողջությանը միջին ծանրության վնաս պատճառելը՝ զենքի կամ մարմնական վնասվածք պատճառելու համար նախապես պատրաստված կամ հարմարեցված առարկայի կամ միջոցի գործադրմամբ (167-րդ հոդվածի 2-րդ մասի 8-րդ կետ):
Նախագծի կարգավորումների համաձայն՝ ՔՕ 167-րդ հոդվածի 2-րդ մասի 8-րդ կետով նախատեսված հանցանքի համար դատապարտված և դատվածություն ունեցող անձին թույլատրվելու է զենք ձեռք բերել, ինչը գտնում ենք՝ ոչ միայն արդարացված չէ նոր հանցանքների կանխարգելման տեսանկյունից, այլև համաչափ չէ՝ նկատի ունենալով  քննարկվող հոդվածի 7-րդ մասի 5-րդ կետում առկա դրույթը: Այսպես՝ ստացվում է, որ դիտավորյալ ոչ մեծ կամ միջին ծանրության հանցանքի կատարման համար դատվածություն ունեցող անձին կամ այն անձին, ում նկատմամբ իրականացնում է քրեական հետապնդում դիտավորյալ ոչ մեծ կամ միջին ծանրության հանցանք կատարելու համար, թույլատրվելու է զենք ձեռք բերել, իսկ զենքի օգտագործմամբ անզգուշությամբ կատարված հանցանքի համար քրեական հետապնդման ենթարկվող անձին՝ ոչ:
Բացի այդ, Նախագծի 5-րդ հոդվածում նախատեսված այն փոփոխությունը, համաձայն որի՝ զենք ձեռք բերելու թույտվություն չի տրվում մեկ տարվա ընթացքում կրկնակի զենքի շրջանառության կանոնները խախտելու համար վարչական տույժի ենթարկված անձին, հիմնավորված չէ և նպատակահարմար է պահպանել օրենքի գործող կարգավորումը:
Ելնելով վերոգրյալից՝ առաջարկում ենք Նախագծում 5-րդ հոդվածով փոփոխվող Օրենքի 17-րդ հոդվածի 7-րդ մասի 3-րդ և 4-րդ կետերում ծանր բառից առաջ լրացնել միջին ծանրության բառերը, իսկ 5-րդ կետը հանել:
	Մասամբ է ընդունվել
Նախագծում 5-րդ հոդվածով փոփոխվող Օրենքի 17-րդ հոդվածի 7-րդ մասի 3-րդ և 4-րդ կետերում ծանր բառից առաջ լրացվել է միջին ծանրության բառերը։
Ինչ վերաբերում է  մեկ տարվա ընթացքում կրկնակի զենքի շրջանառության կանոնները խախտելու համար վարչական տույժի ենթարկված անձին զենք ձեռք բերելու թույտվություն տրամադրելու արգելք սահմանելուն, ապա, հարկ է նշել, որ Վարչական իրավախախտումների մասին օրենսգրքի կարգավորումների համաձայն՝ զենքի շրջանառության հետ կապված իրավախախտումների համար պատասխանատվության հիմնական միջոցը դա տուգանքն է, և Զենքի շրջանառության կարգավորման մասին» օրենքի գործող կարգավորումներն այդ առումով չեն ծառայում իրենց նպատակին, իսկ Օրենքում կիրառվող «վարչական տույժի ժամկետը լրանալը» ձևակերպումը  գտնում ենք իրավական առումով խնդրահարույց է և կարող է տարբեր մեկնաբանությունների տեղիք տալ։

	6. ՀՀ քննչական կոմիտե
	22․06․2023թ․ 

	
	N 01/22/206514-2023

	«Զենքի շրջանառության կարգավորման մասին» օրենքում լրացումներ և փոփոխություններ կատարելու մասին» և «Պետական տուրքի մասին» Հայաստանի Հանրապետության օրենքում  լրացումներ և փոփոխություն կատարելու մասին» օրենքի նախագծերի վերաբերյալ առաջարկություններ և դիտողություններ չկան։
Միաժամանակ, հաշվի առնելով, որ ՀՀ ներքին գործերի նախարարության կողմց արդեն իսկ նախաձեռնվել է «Զենքի շրջանառության կարգավորման մասին» օրենքում լրացումներ և փոփոխություններ կատարելու մասին» օրենքի նախագծի փաթեթ, առիթն օգտագործելով՝ առաջարկում ենք «Զենքի շրջանառության կարգավորման մասին» օրենքի այսուհետ՝ Օրենք 5-րդ հոդվածի 5-րդ մասում կատարել փոփոխություններ հետևյալ հիմնավորմամբ․
Օրենքի 5-րդ հոդվածի 5-րդ մասի համաձայն՝ պետական ռազմականացված կազմակերպություններում 20 և ավել տարի զինվորական ծառայության ստաժ և առնվազն «գնդապետ» զինվորական կոչումով գործող և պահեստազորի սպաներն իրավունք ունեն զենք ձեռք բերելու թույլտվության առկայության դեպքում ձեռք բերելու մեկ միավոր ծառայողական զենք՝ պահելու և կրելու թույլտվությամբ, որն օգտագործելու իրավունք ունեն միայն լիցենզավորված հրաձգարանների տարածքում։ Օրենքի 2-րդ հոդվածի 1-ին մասի համաձայն, ի թիվս այլ պետական մարմինների, պետական ռազմականացված կազմակերպություններ են նաև ՀՀ քննչական կոմիտեն, ՀՀ դատախազությունը, ՀՀ հակակոռուպցիոն կոմիտեն։ Նշված պետական մարմիններում պաշտոնավարումը չի համարվում զինվորական ծառայություն, իսկ ինչ վերաբերում է Օրենքի 5-րդ հոդվածի 5-րդ մասով սահմանված «գնդապետ» զինվորական կոչում ունենալու պահանջին, ապահ հարկ է նշել, որ վերոնշյալ մարմիններում ՀՀ քննչական կոմիտե, ՀՀ դատախազություն, ՀՀ հակակոռուպցիոն կոմիտե համապատասխան օրենքներով սահմանված են ոչ թե զինվորական կոչումներ, այլ դասային աստիճաններ։ Ուստի, Օրենքի 5-րդ հոդվածի 5-րդ մասի գործող իրավակարգավորումների համաձայն՝ ՀՀ քննչական կոմիտեում, դատախազությունում կամ հակակոռուպցիոն կոմիտեում պաշտոն զբաղեցնող անձը պաշտոնաթողությունից հետո չի կարող օգտվել զենք ձեռք բերելու հնարավորությունից, եթե չունի այլ մարմիններում 20 և ավելի տարի զինվորական ծառայության ստաժ, առնվազն «գնդապետ» զինվորական կոչում և պահեստազորի սպա չէ։
Ելնելով վերոգրյալից՝ առաջարկվում է ներակայացված նախագծում լրացնել դրույթներ, որոնց համաձայն Օրենքի 5-րդ հոդվածի 5-րդ մասում, բացի զինվորական ստաժից և «գնդապետ» զինվորական կոչումից, հաշվի կառնվի նաև անձի՝ տվյալ ռազմականացված կազմակերպությունում 20 և ավելի տարի ունեցած ստաժը և «գնդապետ» զինվորական կոչմանը հավասարեցված դասային աստիճանը։  
Հայտնում ենք մեր պատրաստակամությունը մասնակցելու նախագծի մշակման աշխատանքներին։
	Չի ընդունվել
 «Զենքի շրջանառության կարգավորման մասին» օրենքի համաձայն՝ առաջին անգամ քաղաքացիական հրազեն ձեռք բերող քաղաքացինների համար նախատեսված է պարտականություն՝ Կառավարության երաշխավորած ռազմամարզական հասարակական կազմակերպություններից մեկում հանձնել զենքի հետ կապված և անվտանգության կանոնների իմացության տեսական և գործնական քննություններ, մինչդեռ դեռևս նման կազմակերպություններ չկան։ Սակայն նշված քննությունների անցակացումը կազմակերպելու համար նախատեսվում է դրանք իրականացնել Ներքին գործերի նախարարության ուսումնական հաստատությունում՝ ապահովելով քաղաքացիների իրավունքների իրացումը։  Ուստի նախագծի ընդունումը հրատապ է, մինչդեռ Ձեր կողմից բարձրացված խնդրի վերջնական լուծման համար անհրաժեշտ է կազմակերպել լրացուցիչ քննարկումներ։



ՀՀ ներքին գործերի նախարարություն


